
ტესტი ქართულ ენასა და ლიტერატურაში

 ივლისი, 2024

შემდეგ გვერდზე გადასასვლელად და უკან დასაბრუნებლად  
შეგიძლიათ გამოიყენოთ კლავიატურაზე არსებული ღილაკები 

ი ნსტ რ უქცი ა

თქვენ წინაშეა საგამოცდო ტესტის ელექტრონული ბუკლეტი.

ტესტის მაქსიმალური ქულაა  70.

ტესტის შესასრულებლად გეძლევათ 4 საათი.

გისურვებთ წარმატებას!

I.  ქართული ენა 

 
 
 

 
 
 
 

(1) 1. პარალელური ფორმებიდან რომელს უნდა მიენიჭოს უპირატესობა სალიტერატურო ენის ნორმების დადგენის  

         დროს? 

 

ა)  რომელიც დადასტურებულია ძველ წერილობით ძეგლებსა და კლასიკოსთა თხზულებებში. 

ბ)  რომელიც უფრო ბუნებრივად გვეჩვენება და წარმოსათქმელადაც უფრო კეთილხმოვანია. 

გ)  რომელიც უფრო გავრცელებულია კლასიკოსთა თხზულებებში და გამართლებულია დღევანდელი 

გრამატიკული სისტემით.   

დ) რომელიც ფართოდ არის გავრცელებული დიალექტებში და შეესაბამება სასაუბრო მეტყველების  

გრამატიკულ სტრუქტურას. 

(1) 2. სიტყვებს, რომლებიც ბგერითი შემადგენლობით ემთხვევა ერთმანეთს, ხოლო მნიშვნელობით განსხვავდება,  

         ეწოდება: 

 

ა)  ანტონიმები.    

ბ)  ომონიმები.  

გ)  პარონიმები. 

დ) სინონიმები. 

(1) 3. რომელ წინადადებაშია მართებულად გამოყენებული სიტყვა სრულიად? 

 

ა)  ახალი ხელშეკრულება სრულიად შეესაბამება ქვეყნის ეკონომიკურ პოლიტიკას. 

ბ)  მისი ოპონენტის კრიტიკული შენიშვნები სრულიად უსაფუძვლო აღმოჩნდა.    

გ)  ჟურნალისტებს სრულიად და ამომწურავად მიაწოდეს საჭირო ინფორმაცია. 

დ) ჩვენი დელეგაციის უკანასკნელი ვიზიტი სრულიად ასახა ევროპულმა პრესამ. 

(1) 4. რომელ წინადადებაშია გამოყენებული უფუნქციო, ე. წ. „სარეველა“, სიტყვა? 

 

ა)  ამ პრინციპით ვმოქმედებდით დღემდე და, ვფიქრობ, ასე იქნება მომავალშიც.   

ბ)  ეს საკითხი პრინციპულად მნიშვნელოვანია ჩვენი მომავალი საქმიანობისათვის. 

გ)  თამარი ყველასაგან გამორჩეული ადამიანი იყო, ძლიერი და პრინციპული.  

დ) პრინციპში, უკვე ავირჩიე ჩემი მომავალი პროფესია და ძალიან კმაყოფილი ვარ.  

(1) 5. რომელი კომპოზიტია ორთოგრაფიულად სწორი? 

 

ა)  კითხვა-პასუხი.  

ბ)  კინო-სურათი. 

გ)  ქვა-ნახშირი. 

დ) შორი-შორს. 

(1) 6. ბრუნებისას ადამიანთა საკუთარი სახელების ფუძე: 

 

ა)  არ იკვეცება, მაგრამ იკუმშება. 

ბ)  არ იკუმშება, მაგრამ იკვეცება. 

გ)  არც იკუმშება, არც იკვეცება.  

დ) იკვეცება და იკუმშება.  

 

 

 

 

 

 

 

 

 



7 
 

 

 

 

 

 

(1) 7. რომელ წინადადებაში არ არის სწორად გამოყენებული თემის ნიშანი? 

 

ა)  ბავშვი ახალ სიტყვებს თავისებურად თხზავდა.  

ბ)  ეს მეორე პიესა იყო, რომელსაც ნიკო თეატრში დგამდა. 

გ)  კორესპონდენტი მეტად საინტერესო კითხვებს სვავდა. 

დ) შორიდან მოსული სტუმარი ცხენს ხეზე აბამდა.  

 

 

 

 

 

 

 

 

 

 



8 
 

 

 

 

 

 

(1) 8. რომელ წინადადებაში არ არის შეცდომა?  

 

ა)  ზღაპრების კითხვა ბავშვის წარმოსახვას განსაკუთრებით ანვითარებს.        

ბ)  პატარა ელენე თავისი საოცარი ნამუშევრებით ყველას ანცვიფრებს. 

გ)  ტყუპები ისე ჰგვანან ერთმანეთს, რომ მეგობრები ვერ ანსხვავებენ. 

დ) ძილის წინ ბიჭუნები მათთვის ჩვეული უზრუნველობით ანცობენ. 

(1) 9. რომელ წინადადებაშია გამოყენებული ზმნიზედა წინ  თანდებულის ფუნქციით? 

 

ა)  სახლის წინ ბაღი გააშენეს.   

ბ)  სიმართლეს წინ ვერავინ აღუდგება.  

გ)  წინ კიდევ დიდი გზაა. 

დ) წინ მიმავალი მგზავრი შეჩერდა. 

(1) 10. რომელი წინადადება გამოგადგებათ პირობითი დამოკიდებული წინადადების სწავლებისას?  

 

ა)  ამინდი უცებ შეიცვალა და ქარიშხალი ამოვარდა, რასაც არავინ მოელოდა.    

ბ)  ბავშვები სახლში იმიტომ დარჩნენ, რომ გარეთ თოვდა და ძალიან ციოდა. 

გ)  პრობლემა იმ შემთხვევაში მოგვარდება, თუკი დამნაშავის ვინაობა გაირკვევა.   

დ) ყველაფერი შეამოწმა, რომ საბოლოოდ დარწმუნებულიყო თავის სიმართლეში. 

  

 

 

 

 

 

 

 



11 
 

 

 

 

 

 

(1) 11. რომელ წინადადებაში არ არის სწორად დასმული სასვენი ნიშნები? 

 

ა)  ბუჩქებიდან გამოვიდა შუახნის მეტყევე, მხარზე თოფგადაკიდებული. 

ბ)  მუზეუმის დათვალიერების შემდეგ, მე და ჩემი მეგობარი კაფეში შევედით.  

გ)  შორს, მაღალი მთის ფერდობზე, ძველი ციხის ნანგრევი მოჩანდა.   

დ) წიფელი, როგორც ცნობილია, ფართოდაა გავრცელებული ჩვენს ტყეებში. 

(12) 12. წაიკითხეთ ნაწყვეტი კონსტანტინე გამსახურდიას პუბლიცისტური წერილიდან „ვილაშქროთ ქართული ენის 

სიწმინდისათვის“: 
 

არცერთი მწერლის ნაწარმოები შეუსწორებლად არ უნდა დაიბეჭდოს ახალი თაობისათვის განკუთვნილ 

ქრესტომათიაში....  

ფრანგებს ხომ ვერავინ დასწამებს საკუთარი მწერლობისადმი გულგრილობას. როცა ისინი საყმაწვილო და 

პოპულარული სერიების სახით სცემენ თავიანთ უდიდეს კლასიკოსებსაც, მათი მართლწერის უნიფიკაციას 

ატარებენ ხოლმე.  

ყოვლად დაუშვებელია ქრესტომათიებში შეუსწორებლად მოთავსება ჩვენი ლიტერატურის უახლესი 

წარსულის ლიტერატურული მემკვიდრეობისა, რადგან ნორჩი თაობის ფაქიზ მეხსიერებაში ყოველი ზადიც 

ისევე აღიბეჭდება, როგორც ხელზე საგოგმანებელი სამკაულები მხატვრული სიტყვისა.  

  

(2)  I.  ჩამოაყალიბეთ, რა არის ამ ტექსტის მთავარი სათქმელი. 

(3) II.  იმსჯელეთ, რამდენად აქტუალურია ეს საკითხი დღეს. 

(2) III. ჩამოაყალიბეთ თითო არგუმენტი კონსტანტინე გამსახურდიას თვალსაზრისის როგორც გასამყარებლად, ისე 

უარსაყოფად. 

(3) IV. იმსჯელეთ, რომელი არგუმენტია თქვენთვის უფრო მისაღები და რატომ. 

 

გაითვალისწინეთ: ეს დავალება სწორდება ენობრივი თვალსაზრისითაც. ამ კომპონენტის მაქსიმალური შეფასებაა  

2 ქულა. 

(12) 13.  ყურადღებით გაეცანით მოსწავლის ნამუშევარს და შეფასების სქემას. 
 

მოსწავლისათვის შეთავაზებული დავალება: 
 

რამდენად რთული და მტკივნეულია ახალ გარემოსთან შეგუება 

მოსწავლის ნამუშევარი: 
 

ეს პრობლემა ნათლად არის წარმოჩენილი პაოლო იაშვილის ლექსში „წერილი დედას“, რომელშიც ავტორი აგვიღწერს, თუ 

როგორ გაუჭირდა სოფლიდან ქალაქში წასულ ახალგაზრდას სხვა ცხოვრების წესთან შეგუება. ლირიკული გმირის თვალით 

დანახული სოფელი თბილი და ჰარმონიულია. ამიტომ ის განიცდის ამ ადგილის დატოვებას და ხმაურიან დაძაბულ ქალაქში 

საცხოვრებლად გადასვლას. ლექსში ადგილი აქვს ქალაქური გარემოსა და სოფლური ყოფის დაპირისპირებას, რაც 

წარმოჩენილია ლექსის ლირიკული გმირის მძაფრი სულიერი განცდების ჩვენებით.  

ის, რომ სახლისა და ოჯახის მიტოვება ძალიან მტკივნეულია, გადმოგვცემს ასევე ნიკო ლორთქიფანიძე ნაწარმოებში 

„შელოცვა რადიოთი“. მოთხრობის მთავარი პერსონაჟია ელი, ვინც ვერ ეგუება სხვა ქვეყანაში ცხოვრებას, მიუხედავად იმისა, 

რომ ემიგრაციაში ის მატერიალურად უზრუნველყოფილია.  

სამწუხაროდ თანამედროვე ცხოვრებაში ეს პრობლემა ძალზე აქტუალურია. ბევრი ადამიანი სამშობლოდან მიდის, რათა 

ჰგონია, რომ უცხოეთში მუშაობით უფრო მარტივად იშოვის ფულს. ამის სანაცვლოდ კი მათ უწევთ სახლში დატოვონ მცირე 

წლოვანი შვილები, მეუღლე, მშობლები და წლების განმავლობაში იტანჯებიან მათი მონატრებით. 

მართალია, ნათქვამია „სადაც წახვალ, იქაური ქუდი დაიხურეო“, მაგრამ ეს ძალიან რთულია. ზოგიერთ ქვეყანაში 

ემიგრანტებს არ თვლიან ადამიანებად და არ აინტერესებთ მათი უამრავი პრობლემები. ეს კი, რა თქმა უნდა, უფრო გაუსაძლისს 

ხდის სამშობლოდან შორს ცხოვრებას. როდესაც ადამიანი სტოვებს თავის საყვარელ ადგილს და სხვაგან მიდის საცხოვრებლად, 

მას აუცილებლად შეაწუხებს მონატრება და მოუწევს იმ ადგილას დაბრუნება, სადაც დაიბადა და გაიზარდა.  



14 
 

შეფასების სქემა 

 

N კრიტერიუმები კრიტერიუმების განმარტება ქულები 

I მსჯელობის დასაბუთე- 

ბა (არგუმენტირება და 

ციტირება) 

ა) მსჯელობა მკაფიოა, არგუმენტირებულია, არგუმენტები გამყარებულია შესაბამისი 

მაგალითებით; 

ბ) მსჯელობა ნაწილობრივ არგუმენტირებულია, არ არის გამყარებული შესაბამისი 

მაგალითებით ან დაშვებულია ფაქტობრივი შეცდომა;  

გ) ტექსტი არაადეკვატურადაა გაგებული, მსჯელობა არადამაჯერებელია, მაგალი- 

თებიც არაადეკვატურად არის მოხმობილი. 

  

 

2 
 

1 

 

0 

II ლექსიკა და 

სტილი 

ა) აზრი ზუსტად და მკაფიოდ არის გამოხატული, ნაწერის სტილი გამართულია;  

ბ) აზრი ზუსტად არის გამოხატული, მაგრამ ლექსიკა მწირია ან გვხვდება სტილისტი-

კური ხარვეზები; 

გ) აზრი ძირითადად გასაგებია, მაგრამ ნაწერის სტილი გაუმართავია, გვხვდება 

არაადეკვატური ლექსიკა. 

 

2 
 

1 
 
 

0 

III ორთოგრაფია, 

მორფოლოგია, 

სინტაქსი და 

პუნქტუაცია 

ა) არ არის ამ ტიპის სამზე მეტი შეცდომა; 

ბ) არ არის ამ ტიპის ექვსზე მეტი შეცდომა; 

გ) ამ ტიპის შეცდომა ექვსზე მეტია. 

2 

1 

0 

შეაფასეთ მოსწავლის ნამუშევარი შემოთავაზებული სქემის მიხედვით და დაურთეთ კომენტარები, კერძოდ:  

(2) I.  შეაფასეთ მოსწავლის ნამუშევარი I კრიტერიუმის მიხედვით, თქვენი შეფასება დაასაბუთეთ და მოიხმეთ 

სათანადო მაგალითები თხზულებიდან;  

(2) II. შეაფასეთ II კრიტერიუმის მიხედვით, თქვენი შეფასება დაასაბუთეთ და მოიხმეთ სათანადო მაგალითე-

ბი თხზულებიდან;  

(3) III. შეაფასეთ III კრიტერიუმის მიხედვით, ამოიწერეთ თხზულებაში დაშვებული ყველა შეცდომა (მხოლოდ 

მცდარი ფორმები და შესიტყვებები);  

(3) IV. თქვენ მიერ ამოწერილ თითოეულ შეცდომას მიუწერეთ, რა ტიპს მიეკუთვნება – ორთოგრაფიულს,  

           მორფოლოგიურსა თუ სინტაქსურს;  

(2) V. ჩამოაყალიბეთ სათანადო რჩევები, რომელთა გათვალისწინებაც დაეხმარება მოსწავლეს ანალოგიური 

დავალების უკეთ შესრულებაში. 

II. ქართული ლიტერატურა   

 

 
 

(1) 14. რა არის პალიმფსესტი?  

            

 ა)  ეტრატი, რომელზედაც ადრინდელი ტექსტი წაშლილია და მასზე სხვა ტექსტია დაწერილი.  

ბ)  ეტრატი, რომელზედაც ადრინდელი ტექსტი წაშლილია და შემდეგ ცვლილებებითაა აღდგენილი.  

 გ)  ეტრატი, რომელზედაც თავდაპირველ ტექსტს ავტორისეული კომენტარები აქვს დართული. 

 დ) ეტრატი, რომელზედაც ძირითად ტექსტთან ერთად კიდეებზე განმარტებები წერია. 

(1) 15. მოსწავლემ დასვა შეკითხვა: რის თქმა სურს შუშანიკს, როცა იმოწმებს პავლე მოციქულის სიტყვებს:  

            „არა დამონებულ არს ძმაი გინა დაი, არამედ განეყენენ“?  

 

        რომელი მოსაზრება გამოგადგებათ მოსწავლისთვის  პასუხის გასაცემად? 

 

ა)  როდესაც ცოლსა და ქმარს შორის სარწმუნოებრივი შეუთავსებლობაა, გადაწყვეტილება მათი 

დაშორების  შესახებ ოჯახმა უნდა მიიღოს. 

ბ)  როდესაც ცოლსა და ქმარს შორის სარწმუნოებრივი შეუთავსებლობაა, ქმარს შეუძლია სხვაზე 

დაქორწინდეს. 

გ)  როდესაც ცოლსა და ქმარს შორის სარწმუნოებრივი შეუთავსებლობაა, ცოლი ვალდებულია ქმრის ნებას 

უსიტყვოდ დაემორჩილოს. 

დ) როდესაც ცოლსა და ქმარს შორის სარწმუნოებრივი შეუთავსებლობაა, ჯობს ისინი გაშორდნენ 

ერთმანეთს.   

(1) 16. რას გულისხმობს ჰაგიოგრაფი, როცა „აბოს წამების“ დასაწყისში ამბობს, რომ „საჩინო“ ყური არ კმარა  

           მისი სათქმელის აღსაქმელად?   

 

ა)  ადამიანის გონებაზე ზემოქმედება არა ერთგზის, არამედ მრავალგზის თქმით არის შესაძლებელი და   

      ამასთან, ყველასთვის გასაგები „და განმარტებული ენითა“.  

ბ)  თხზულების მსოფლმხედველობრივი სამყარო სახე-სიმბოლოების საშუალებით აღიქმება და მის    

      სრულფასოვნად წვდომას „ყურნი გულისა და გონებისანი“ სჭირდება.   

გ)  მსმენელის ყურს მხოლოდ იმის აღქმა შეუძლია, რაც „ყოველსა ამას სოფელსა ჩუენსა“ მოუსმენია და  

      მისთვის ღვთაებრივი სამყაროს არსში წვდომა  შეუძლებელია.  

დ) წმინდანის ცხოვრებისა და ღვაწლის აღსაქმელად ტექსტის წაკითხვაა საჭირო და საკმარისი არაა  

      „სმენად საწადელი ესე მარტვილობაი ამის მოწამისა“.  

(1) 17. „გრიგოლ ხანძთელის ცხოვრებაში“ ნათქვამია, რომ „მამისა გრიგოლისათვის ზრახვა-ყვეს ეპისკოპოსისა მის    

             თანა წმიდათა მამათა...“ 

           

                   რა გადაწყვიტეს წმინდა მამებმა გრიგოლთან დაკავშირებით? 

 

ა)  იგი იშხნის „დაქვრივებულ“ მონასტერში წარეგზავნათ.  

ბ)  იგი კლარჯეთის უდაბნოს არქიმანდრიტად დაედგინათ.   

გ)  მისთვის ბაგრატ კურაპალატთან შუამდგომლობა ეთხოვათ. 

დ) მისთვის კლარჯეთში ახალი მონასტრის აგება დაევალებინათ. 

(1) 18. ვინ იყო „ვეფხისტყაოსნის“ პირველი მკვლევარი, რომელმაც უარყო პოემის სპარსული წარმომავლობა? 

 

ა)  ანტონ კათალიკოსი. 

ბ)  დავით ჩუბინაშვილი. 

გ)  ვახტანგ VI.  

დ) მარი ბროსე. 

(1) 19. რომელი ადამიანური მანკიერებაა მხილებული სულხან-საბა ორბელიანის იგავ-არაკში „ორმოში ჩაგდებული  

            მეფე“? 

           

ა)  დაყვედრება.  

ბ)  სიხარბე. 

გ)  შურისგება.  

დ) ცბიერება. 

(1) 20. გრიგოლ ორბელიანის პოემაში „სადღეგრძელო ანუ ომის შემდგომ ღამე ლხინი, ერევნის სიახლოვეს“  

            ვკითხულობთ: 

„და განჰქრა ახლის აღთქმითა ძალით 

ძველის ივერის ბნელი რწმუნება; 

ქართველთ მიხედეს ცას სიხარულით 

და საუკუნო ჰსცნეს მუნ ცხოვრება“. 

 

   ვის ღვაწლს განადიდებს ავტორი მოცემულ სტროფში?  

 

ა)  თამარ მეფის. 

ბ)  მირიან მეფის.  

გ)  ფარნავაზ პირველის. 

დ) ქეთევან დედოფლის. 

(1) 21. ნიკოლოზ ბარათაშვილის ცხოვრებისა და შემოქმედების შესწავლისას მოსწავლემ დასვა შეკითხვა: „რატომ  

           მოხდა ისე, რომ პოეტს თავის სიცოცხლეში არცერთი ნაწარმოები არ გამოუქვეყნებია“ ?  

 

      რას უპასუხებდით მოსწავლეს? 

 

ა)  იმ პერიოდში, როცა ნიკოლოზ ბარათაშვილი თავის შედევრებს ქმნიდა, საქართველოში ლიტერატურული  

      პრესა არ გამოიცემოდა.  

ბ)  ნიკოლოზ ბარათაშვილის ნაწარმოებების დაბეჭდვის სურვილი ჰქონდა ჟურნალ „ცისკარს“, თუმცა   

      ცენზურამ მათი გამოქვეყნება აკრძალა.    

გ)  ნიკოლოზ ბარათაშვილმა თავისი ნაწარმოებები გადასცა ჟურნალ „ცისკარს“, თუმცა რედაქციამ მათი  

      გამოქვეყნება არ მოისურვა.    

დ) სამსახურის გამო ნიკოლოზ ბარათაშვილი იძულებული გახდა სამშობლო დაეტოვებინა და ამიტომ ვერ  

      შეძლო ლექსების გამოქვეყნება. 

(1) 22.  მე-19 საუკუნის 60-იან წლებში რომელი ორი ჟურნალი იქცა ძველი და ახალი თაობის წარმომადგენლებს შორის 

გაჩაღებული ბრძოლის ასპარეზად?  

                      

ა)  „კრებული“ და „ცისკარი“.   

ბ)  „მნათობი“ და „კრებული“. 

გ)  „საქართველოს მოამბე“ და „მნათობი“. 

დ) „ცისკარი“ და „საქართველოს მოამბე“.    

(1) 23. ილია ჭავჭავაძის მოთხრობის „სარჩობელაზედ“ სწავლების დროს მწერლის რომელ სიტყვას მოიხმობთ  

            მხატვრულ ტექსტში აღწერილი პრობლემის აქტუალურობის გასამყარებლად?  

 

ა)  ილია ჭავჭავაძის მიერ რუსეთის სახელმწიფო საბჭოში წარმოსათქმელ სიტყვას.  

ბ)  ილია ჭავჭავაძის მიერ სოხუმის მოსახლეობის წინაშე წარმოთქმულ სიტყვას.  

გ)  ილია ჭავჭავაძის სიტყვას საადგილმამულო ბანკის დამფუძნებელთა კრებაზე. 

დ) ილია ჭავჭავაძის სიტყვას წინამძღვრიანთკარის სამეურნეო სკოლის გახსნაზე.  

(1) 24. ვაჟა-ფშაველას შესახებ კრიტიკოსი ზაზა აბზიანიძე წერს: „ჩემი ვედრება“  აერთიანებს ვაჟას პიროვნულ და  

შემოქმედებით იდეალს; მისი კონცეფცია აქ მნიშვნელოვანწილად იმეორებს ილიასა და აკაკის მოქალაქეობრივ 

მიმართებას, მაგრამ, ამასთანავე, არის ერთი, წმინდა ვაჟასეული შტრიხი, რომელიც ესოდენ განსხვავებულ 

ელფერს აძლევს მის პროგრამულ ლექსს“. 

 

  თქვენი აზრით, რომელია ეს „განსხვავებული ელფერი“?  

 

ა)  თავისუფლებისათვის ბრძოლაში მწერლის აქტიურობა. 

ბ)  პოეტისათვის ერის წინამძღოლის ფუნქციის მინიჭება. 

გ)  შემოქმედის მიერ ჩაგრულთა პრობლემების გაზიარება.  

დ) ხელოვანისათვის მოკრძალებული როლის განსაზღვრა.  

(1) 25. ალექსანდრე ყაზბეგის ცხოვრებისა და შემოქმედების შესწავლის დროს მოსწავლე დაინტერესდა, თუ რა გახდა  

          მწერლის მეცხვარედ წასვლის მიზეზი.  

 

     რომელი მოსაზრება გამოგადგებათ მოსწავლისათვის პასუხის გასაცემად? 

 

ა)  გიმნაზიიდან გარიცხვის გამო განაწყენებულმა ოჯახმა ასე დასაჯა.  

ბ)  მამის გარდაცვალების  შემდეგ ოჯახს მისი დახმარება დასჭირდა. 

გ)  მოხევეთა ცხოვრებისა და წეს-ჩვეულებების გაცნობა უნდოდა.    

დ) ჩაშლილი ქორწინების შემდეგ ხალხისთვის თავის არიდება სურდა. 

(1) 26. მიხეილ ჯავახიშვილმა შემოქმედების დასაწყისში რით მიიქცია მკითხველის ყურადღება?  

                 

ა)  გმირული ისტორიული ფაქტების გაცოცხლებით. 

ბ)  საწყალი ადამიანების ცხოვრების აღწერით.  

გ)  სოფლური ყოფა-ცხოვრების გაიდეალებით.  

დ) ურბანული გარემოს თავისებურებების ჩვენებით. 

(1) 27. ცნობილია, რომ გრიგოლ რობაქიძე სამ ენაზე ქმნიდა თავის ნაწარმოებებს. ჩამოთვლილთაგან რომელი   

           დაწერა მან გერმანულ ენაზე?  

 

ა)  „გველის პერანგი“.  

ბ)  „ლამარა“.   

გ)  „მეგი – ქართველი გოგონა“.   

დ) „ჩაკლული სული“.                   

(1) 28. გალაკტიონ ტაბიძის შემოქმედების შესწავლის დროს მოსწავლე დაინტერესდა, თუ რატომ არის შეცვლილი 

გალაკტიონის ლექსების დაწერის წლები? 

 

     რომელი მოსაზრება გამოგადგებათ მოსწავლისათვის პასუხის გასაცემად? 

 

ა)  გალაკტიონი სპეციალურად „აძველებდა“ თავისი ლექსების დაწერის თარიღებს, რათა საბჭოთა  

      ხელისუფლება არ გაეღიზიანებინა.  

ბ)  გალაკტიონის ლექსების სიმრავლის გამო მისი წიგნების რედაქტორები ვერ ახერხებდნენ მათი  

      დაწერის თარიღების დადგენას.  

გ)  გალაკტიონის ნაწერების ნაწილი ხანძარმა გაანადგურა და ზოგიერთი ლექსის დაწერის თარიღი   

      მიახლოებით აღადგინეს. 

დ) თავისი მოუწესრიგებელი ცხოვრების გამო გალაკტიონს მოუწესრიგებელი ჰქონდა პირადი არქივიც და  

       არეული –  ლექსების თარიღები.  

III. მხატვრული ტექსტის ანალიზი (20 ქულა) 
 

 

ყურადღებით წაიკითხეთ რევაზ ინანიშვილის მოთხრობა „მიტოვებული ბაღი“:  
 

იდგნენ ჩამოღუშულნი, ჩამოქუფრულნი: სამი ბებერი ვაშლი, ერთი მაღალი, შეფითრული მსხალი, ერთი 

ძირგამოფუღუროებული ტყემალი, ერთი ნახევრადშეკაფული ჭერამი და ათიოდეც პატარა ატამი, ქლიავი და ალუბალი. 

დასდიოდათ წვრილი, ცივი წვიმა. ჩასდევდა ეს წვიმა ძირსდაწეულ შავ ტოტებს, მსხვილ-მსხვილ წვეთებად გროვდებოდა 

ბოლოებზე და მერე იქიდან მოწყვეტილი გამდნარ ტყვიასავით მძიმედ ეცემოდა მიწაზე. მისდგომოდნენ იმ შამბგადავლილ 

მიწას დაგრუზული, დათხუნული ღორები – დიდები, პატარები – თხრიდნენ, აბრუნებდნენ, რაღაცებს ათქლაფუნებდნენ, 

ისევ თხრიდნენ, ისევ აბრუნებდნენ. რიდით, სიფრთხილით მისდევდნენ ღორებს ქათმები, ბელტებზე ქანაობდნენ, ფრთებს 

იქნევდნენ, კენკავდნენ, იქექებოდნენ. ცოტა მოშორებით რაღაცის მოლოდინში ყელყელაობდნენ აბუეტი ინდაურები. მაგრამ 

არავინ წყრებოდა, არავინ მორბოდა კეტით ხელში, არავინ ისროდა ქვებს. 

ჭირხლები რომ დაიწყო, ერთ შებინდებულზე ბოლოდან შემოძვრა ვიღაც გამელილი ბიჭი, ავიდა მსხალზე, დიდი ხმელი 

ტოტი მოხერხა, გააძვრინა ფიცარაგლეჯილ მესერში და წაიღო ქვემოთ-ქვემოთ, თავჩაღუნულმა. მეორე საღამოს ის 

აგლეჯილი ფიცარიც ამოიიღლიავა ერთმა შავმა ლანდმა და წავიდა და შეერია სიბნელეს. 

მოვიდა თოვლი. თითქოს ჩქარობდა, ფაციფუცობდა, ავსებდა ღორების ნათხარს, მესერის ძირებს. გაავსო, გაასწორა. 

დაფარა შამბნარიც. აქა-იქღა ჩანდა ხმელი ბალახის წვერები. დახოცეს ღორები, ინდაურები. ქათმები თოვლს ერიდებოდნენ. 

ხანდახან, მზე რომ გამოანათებდა, წახუმრავებული ძაღლები თუ გადაირბენდნენ ბაღს, ანდა გათენებისას მფრთხალი 

კურდღელი თუ ჩაისკუპსკუპებდა მესერის ძირ-ძირ. 

შეფითრულ მსხალზე მოდიოდნენ ჩხართვები. წრიპინებდნენ, ფრთებს აფათქუნებდნენ, დაბლიდან ეკიდებოდნენ 

ფითრებს. რამდენჯერმე მონადირე ბიჭებიც შემოვიდნენ, ფითრები ათვალიერეს, მაგრამ ჩხართვები ვერც ერთხელ ვერ 

მოხელეს. 

ჩამოდნებოდა თოვლი ხეებიდან და ცოტა ხანში ისევ დასდებდა. რამდენიმე ტოტი ჩამოტყდა, რამდენიმე ტოტი და 

ფიცარი კიდევ წაიღეს ვიღაც შავმა ლანდება. 

 

თებერვალში, ჯერ ისევ თოვლში, ერთ მზიან ნაშუადღევს, მოვიდა პატრონი, ქალაქურად ჩაცმული კაცი. ბაღში არ შესულა, 

მესერს გადაეყუდა და ასე იყურებოდა შიგ. იყურებოდა დიდხანს. თითქოსდა ჩასთვლიმა კიდეც ზედ. მერე გამოფხიზლდა, 

ჯიბეები მოიქექა, გასაღები ამოიღო, ბოქლომი გააღო, კოჭაკიდან ამოაძრო, ერთხანს ხელისგულზე ედო, თითქოს სიმძიმეს 

უსინჯავდა, ხელისგულზევე ჩაკეტა, ჯიბეში ჩაიდო და წავიდა თოვლში ბარგან-ბარგანით. 

სანამ ორღობეს ჩაეფარებოდა, ორჯერ გაჩერდა და უკან მოიხედა. მეორედ რომ გაჩერდა, ქუდი მოიხადა, თავზე ხელი 

გადაისვა და ასე ქუდმოხდილი ჩაეფარა ორღობეს. 

 

იმსჯელეთ, რა არის ავტორის მთავარი სათქმელი და რა მხატვრული საშუალებებითაა იგი გადმოცემული. 

 

გაითვალისწინეთ: ნაშრომი, რომელიც 100 სიტყვაზე ნაკლები იქნება, არ გასწორდება! 

